ՏԵՂԵԿԱՆՔ
Համաձայնագրի ստորագրման նպատակահարմարության վերաբերյալ

ՀՀ մշակույթի նախարարության «Պատմամշակութային ժառանգության գիտահետազոտական կենտրոն» ՊՈԱԿ-ը (այսուհետ՝ Կենտրոն) իր գործառույթների բնույթով հիմնականում գիտահետազոտական կազմակերպություն է, որը ստեղծվել է ՀՀ կառավարության 2003 թ. հուլիսի 23-ի N 896-Ն որոշմամբ: Ըստ այդ որոշման ե/ կետի՝ Կենտրոնի կարևորագույն գործառույթներից են ՀՀ վտանգված և վերականգնվող հուշարձանների պեղումները: Կենտրոնն իրականացնում է Հայաստանի այնպիսի կարևորագույն հուշարձանների պեղումները, ինպիսիք են՝ վաղ բրոնզի դարի Շենգավիթ քաղաքատեղին, միջին բրոնզի դարի Ներքին և Վերին Նավեր դամբարանադաշտերը, Վանի թագավորության ժամանակաշրջանի Թեյշեբաինի /Կարմիր բլուր/ հուշարձանախումբը, Աղձքի հայոց արքաների հուշահամալիրը, միջնադարյան Հայաստանի հյուսիսային մայրաքաղաք Լոռի բերդաքաղաքը և այլն: Պեղումների արդյունքում հայտնաբերվել են հարյուր հազարավոր հնագիտական արժեքներ, որոնք կարիք ունեն հրատապ վերականգնման: Իր առջև դրված խնդիրներն իրականացնելու համար Կենտրոնն ունի Հնագիտական արժեքների վերականգնման լաբորատորիա, որտեղ աշխատում են խեցանոթների, մետաղի, ապակու, գործվածքների և այլ նյութերի հանրապետության լավագույն վերականգնողները:
Կենտրոնի առջև դրված խնդիրներից է նաև վերականգնվող հուշարձանների կրաշաղախի, այլ կապակցող նյութերի և քարե կոթողների լավագույնս վերականգնման հարցը:  Հաշվի առնելով այս հանգամանքները՝ ՀՀ կառավարությունը 2015 թ. հունվարի 15-ի N 3-Ն որոշման Է/ կետով էլ ավելի է բարձրացրել Կենտրոնի հնագիտական լաբորատորիայի դերը: 
Նկատի ունենալով Կենտրոնի ֆոնդերում պեղումների արդյունքում կուտակված հսկայական հնագիտական արժեքների վերականգնման հրատապությունը, ինպես նաև ճարտարապետական կոթողների լավագույն մեթոդներով վերականգնումն ապահովելու անհրաժեշտությունը՝ ՀՀ մշակույթի նախարարությունն առաջարկել է Ճապոնական դրամաշնորհի սահմաններում նորագույն սարքավորումներով համալրել Կենտրոնի հնագիտական վերականգնման լաբորատորիան: Այդ նպատակով երկու անգամ ճապոնացի փորձագետների խումբը ժամանել է Հայաստան, ծանոթացել Կենտրոնի աշխատանքային պայմաններին, ռեսուրսներին, առկա կադրերին, հնագիտական ֆոնդերին և եզրակացրել, որ դրամաշնորհի տրամադրումը Կենտրոնին լիովին համապատասխանում է ներկայացված ծրագրին: 

